
sþ. 33. Tillaga til þingsályktunar [33. mál]
um könnun á kostnaði við einsetningu skóla, samfelldan skólatíma og skólamáltíðir.

Flm.: Guðrún Helgadóttir, Svavar Gestsson, Kolbrún Jónsdóttir, Karl Steinar Guðnason,
Jóhanna Sigurðardóttir, Sigríður Dúna Kristmundsdóttir.

Alþingi ályktar að fela ríkisstjórninni að hlutast til um að fyrir næsta skólaár verði
komið á einsetningu í grunnskólum og samfelldum skóladegi þar sem húsnæði og aðrar
aðstæður leyfa.



Alþingi ályktar jafnframt að beina því til ríkisstjórnarinnar að hún beiti sér fyrir könnun
á þeim kostnaðarauka sem hlytist af því að komið yrði á samfelldum skóladegi hjá
grunnskólanemum. Í könnuninni skal miða við:
1) Að komið verði á einsetningu í skólum og samfelldum skóladegi.
2) Að nemendur eigi kost á máltíðum í skólum.
3) Að kannaður verði sá sparnaður sem hljótast kann af minnkandi þörf fyrir skóladag-

heimili og skólaathvarf með tilkomu samfellds skóladags sem og aðrir sparnaðarþættir.
Ríkisstjórnin skal leggja niðurstöður fyrir næsta löggjafarþing jafnframt tillögu að

áætlun um hvernig ná megi einsetningu í skólum og samfelldum skóladegi.

Greinargerð.
Allt frá því að skólaskyldu var komið á hér á landi með fræðslulögunum frá 1907 hefur

skólastarfið orðið æ sterkari þáttur í lífi barna og unglinga og þar með þjóðarinnar allrar. Nú
er svo komið að þorri íslenskra barna gengur tíu vetur í skóla, fjölmennur minnihluti hefur
sótt dagvistarstofnanir áður en kom að skólagögnu og stöðugt hærra hlutfall ungmenna
leggur fyrir sig framhalds- og háskólanám. Skólinn er vinnustaður þessara ungmenna, þar
temja þau sér það verklag og viðhorf sem móta mun framtíðarvinnustaði þeirra á hvaða
vettvangi sem er. Nú háttar víða svo til að þessum ungmennum er gert að koma til vinnu á
hinum ólíklegustu tímum dagsins og mjög mismunandi frá degi til dags, auk þess sem þeim
er gert að yfirgefa vinnustaðinn í miðjum klíðum, en koma síðan aftur sama daginn einum
eða fleiri vinnustundum síðar. Ímörgum tilvikum er vinnudagur barnanna þannig óeðlilega
langur og þau því þreyttari en vera þyrfti þegar vinnudegi lýkur. Fjölmörg börn fá ekki
fullnægjandi máltíðir daglangt, og rannsóknir hafa sýnt að veruleg brögð eru að því að þau
séu ekki vel nærð. Fer ekki hjá því að slíkt komi niður á allri líðan þeirra og starfsgetu. Oft er
hvorki haft samband við nemendurna né heimili þeirra um starfstíma, og mundi það seint
líðast á öðrum vinnustöðum. Spyrja má hvernig þessir samstarfshættir samrýmast grunn-
skólalögum, en þar segir á einum stað (í 2. gr.) að starfshættir skólans skuli "mótast af
umburðarlyndi og lýðræðislegu samstarfi". Líklega eru óteljandi dæmin um þau heimili sem
orðið hafa fyrir verulegri röskun á lífsháttum vegna stundatöflu nnar sem barst að hausti.
Fjöldi foreldra (oftast mæður) hefur þurft að breyta vinnutíma sínum, skipta um starf eða
jafnvel hætta störfum vegna stundataflnanna sem börn þejrra fengu. Flutningsmenn
þessarar tillögu líta svo á að þetta sé ranglátt og leiði af sér ýmsan ófarnað.

Allir, sem um þessi mál hugsa, eru sammála um að samfelldur skóladagur sé markmið
sem keppa beri að. Einnig er ljóst að langæskilegast er að þetta fyrirkomulag haldist í
hendur við einsetningu, en vissulega er unnt að ná fyrra markinu án þess að hinu síðara sé
náð, og því er lagt til að hvor tveggja kostanna sé kannaður.

Skólamáltíðir hafa tíðkast með öðrum þjóðum um langt skeið, en íslensk stjórnvöld
hafa fram til þessa getað sparað þann kostnaðarlið að mestu. Samfelldur skóladagur mun
óhjákvæmilega leiða til þess að máltíðir verði á boðstólum í öllum skólum, og sú reynsla,
sem nú er að fást í Reykjavík af tilraunastarfsemi sem hófst síðastliðinn vetur, mun án efa
geta komið að góðum notum. Þörfin fyrir skóladagheimili er vaxandi þótt enn sé einungis
leystur vandi örfárra barna. Geysilegur viðbótarkostnaður fylgir starfsemi þeirra og er það
mat flutningsmanna þessarar tillögu að frekari uppbygging þessara heimila verði að fara
fram í mjög nánu samstarfi við skólana, en þannig ætti að vera unnt að halda kostnaði mjög í
skefjum. Slíkar ráðstafanir kalla á aukið samstarf þeirra starfshópa sem sinna uppeldismál-
um, einkum kennara og fóstra, og er slíkt samstarf þegar hafið.



því heyrist stundum fleygt þegar rætt er um lengingu skólatíma og samfelldan skóladag
að skólarnir séu orðnir eða að verða geymslustaðir. Það, sem ráði ferðinni, séu ekki
hagsmunir nemenda eða þörf fyrir aukna menntun í þjóðfélaginu, heldur stjórnist þróunin
mjög af þröngum atvinnuhagsmunum. Vera má að nokkuð sé til í því, en það vakir ekki fyrir
flutningsmönnum tillögunnar að einblína á þessa hagsmuni. Allt skólastarf, og þar með
taldar úrbætur af því tagi sem tillagan fjallar um, ber að vinna í sem nánustu samstarfi við
heimilin (eins og raunar er kveðið á um í grunnskólalögum) og samtök foreldra. Markmiðið
með samfelldum skóladegi á ekki að vera að minnka hlut heimilisins í uppeldi barna heldur
að styrkja þau með því að auðvelda allri fjölskyldunni að stunda vinnu sína á eðlilegum
vinnutíma og njóta síðan samvista í sameiginlegum tómstundum.

Fylgiskjal.

Samþykktir kennaraþinga
um samfelldan skóladag frá 1972-1980

1972 22. fulltrúaþing S.í.B. haldið í Reykjavík dagana 3.-5. júní 1972 felur stjórn S.í.B. að
halda uppi ötulli og markvissri baráttu fyrir samfelldri stundaskrá nemenda í skólum
landsins. Þingið telur að núverandi ástand í þessum málum sé algerlega óviðunandi og
vinnudagur íslenskra skólanemenda sé alltof sundurslitinn og oft á tíðum hættulega
langur.

1974 23. fulltrúaþing S.Í.B. ítrekar enn á ný fyrri kröfur sínar um einsetinn skóla og
samfellda stundaskrá nemenda og kennara.

1976 24. fulltrúaþing S.í.B. ítrekar enn á ný fyrri kröfur um einsetinn skóla og samfellda
stundaskrá nemenda og kennara. Jafnframt fordæmir þingið að enn í dag skulum við
Íslendingar einir Norðurálfuþjóða búa við tví- og þrísetningu víða í skólum landsins.

1978 25. fulltrúaþing S.í.B.: Enn skal minnt á nauðsyn þess að koma á einsetnum skóla, svo
unnt verði að koma á samfelldum vinnudegi í skólanum.

1980 Stofnþing KÍ ítrekar ályktanir og tillögur fyrri kennaraþinga um nauðsyn á samfelldum
vinnudegi nemenda, þannig að þessi hópur hafi sama rétt og aðrir þjóðfélagsþegnar.

Það ófremdarástand, sem víða ríkir í þessum efnum, kemur m. a. fram í
sundurslitinni stundaskrá nemenda þannig að þeir þurfa að fara úr og í skóla oft á dag.

Til að bæta úr þessu þarf m. a. að fullnægja eftirfarandi skilyrðum:
1. Skólinn sé ekki ofsetinn. Skapa þarf aðstöðu til íþrótta og heimilisfræðslu, svo og

mötuneytis- og vinnuaðstöðu fyrir nemendur og kennara í skólanum, þannig að
hægt sé að semja samfellda stundaskrá.

2. Kennarar þurfa að vera til taks í forföllum.
3. Aðstæður þurfa að vera til að annast þá nemendur sem sýna frávik hvað varðar

nám og hegðun (oft tímabundið). Þannig gætu forráðamenn nemenda treyst því að
skólinn annist nemendur þann tíma sem markaður er í stundaskrá. (Þingskjal 38).


